
    ՀԻՄՆԱՎՈՐՈՒՄ

«ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ՄԻՋԱԶԳԱՅԻՆ ԲԱՆԿԻ ԿՈՂՄԻՑ ՖԻՆԱՆՍԱՎՈՐՎՈՂ «ՀԱՄԸՆԴՀԱՆՈՒՐ ԱՌՈՂՋԱՊԱՀԱԿԱՆ ԾԱԾԿՈՒՅԹԻ ԾՐԱԳՐԻ ԻՐԱԿԱՆԱՑՈՒՄ» ՎԱՐԿԱՅԻՆ ԾՐԱԳՐԻ ԻՐԱԿԱՆԱՑՄԱՆ ՊԱՏԱՍԽԱՆԱՏՈՒ ՊԵՏԱԿԱՆ ՄԱՐՄԻՆ ՍԱՀՄԱՆԵԼՈՒ ՄԱՍԻՆ»
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

1․ Ընթացիկ իրավիճակը և իրավական ակտի ընդունման անհրաժեշտությունը։
Հայաստանի Հանրապետության և Վերակառուցման և զարգացման միջազգային բանկի կողմից 25.07.2024թ ստորագրվել և 30.04.2025թ ուժի մեջ է մտել «Համընդհանուր առողջապահական ծածկույթի ծրագիր» վարկային համաձայնագիրը (այսուհետ՝ Համաձայնագիր)։ Համընդհանուր առողջապահական ծածկույթի ծրագրի իրականացման նպատակն է աջակցել Հայաստանի Հանրապետությանը, մասնավորապես` ՀՀ առողջապահության նախարարությանը, Առողջության համապարփակ ապահովագրության ներդրման ընթացքում, բարելավել առաջնային բժշկական օգնության որակը և իրագործումը, բարձրացնել երկրի առողջապահական ծախսերի արդյունավետությունը և նվազեցնել առողջապահական ծառայություններից օգտվելու ֆինանսական խոչընդոտները բնակչության շրջանում:
Ծրագիրը բաղկացած է հետևյալ բաղադրիչներից․ 
Արդյունքների ոլորտ 1. Բժշկական օգնության որակի բարելավում 
Սույն բաղադրիչի ներքո նախատեսվում է առաջնային բժշկական օգնության ծառայությունների որակի բարելավում՝ Հայաստանում հիվանդությունների տարածվածության ամենաբարձր մակարդակն ունեցող հիմնական ՈՎՀ-ները կանխարգելելու, հայտնաբերելու և վերահսկելու համար՝ ծառայությունների մատուցման բարեփոխումների միջոցով։
Արդյունքների ոլորտ 2. Վարկառուի առողջապահական ծախսերի արդյունավետության բարձրացում 
Սույն բաղադրիչի ներքո նախատեսվում է ՀՀ առողջապահական ծախսերի արդյունավետության բարձրացում՝ անդրադառնալով կրիտիկական ծախսերի դրդապատճառներին, մասնավորապես՝ դեղագործական արտադրանքի համար կատարվող բարձր ծախսերին՝ բարեփոխումների միջոցառումների միջոցով։ 
Արդյունքների ոլորտ 3. Առողջապահական ծառայություններից օգտվելու ֆինանսական խոչընդոտների նվազեցում 
Սույն բաղադրիչի ներքո նախատեսվում է բարեփոխումների միջոցառումների իրականացում, այդ թվում՝ ԱՀԱ Ծրագրի բյուջետային տողի համար պետական ֆինանսավորման ավելացում, գործառնական և կառավարման հիմքերի ստեղծում՝ անկախ պետական գնումների կազմակերպության և դրա կառավարման խորհրդի ստեղծման միջոցով՝ հեշտացնելու ԱՀԱ միջոցների էֆեկտիվ և արդյունավետ կառավարումը և առողջապահական ծառայությունների ռազմավարական գնումը, ինչպես նաև առողջապահական նպաստների փաթեթի արժեքի և վերանայման գնահատման գործիքի մշակում:
Համաձայնագրի և կից փաստաթղթերի բովանդակության համաձայն՝ վարկային ծրագրի իրականացնող մարմինը հանդիսանում է Առողջապահության նախարարությունը՝ ի դեմս Հայաստանի Հանրապետության առողջապահության նախարարության «Առողջապահական ծրագրերի իրականացման գրասենյակ» պետական հիմնարկի (այսուհետ՝ ՀՀ ԱՆ «ԱԾԻԳ» ՊՀ)։
ՀՀ ԱՆ «ԱԾԻԳ» ՊՀ իրականացնում է Հայաստանի Հանրապետության կառավարության կողմից հավանության արժանացած առողջապահության ոլորտի (Հայաստանի Հանրապետության պետական բյուջեի) և օտարերկրյա պետությունների ու միջազգային վարկատու կազմակերպությունների կողմից Հայաստանի Հանրապետությանը տրամադրվող միջոցների հաշվին մշակված ծրագրերը և աշխատանքները: 1999թ-ից մինչ օրս Պետական հիմնարկի կողմից իրականացվել և դեռևս շարունակվում են Համաշխարհային Բանկի, Եվրասիական Զարգացման Բանկի և այլ միջազգային դոնոր կազմակերպությունների կողմից Հայաստանի Հանրապետությանը տրամադրած վարկային և դրամաշնորհային ծրագրերի իրականացման գործընթացը։
Վարկային ծրագրի իրականացման շրջանակներում հստակ սահմանված են ՀՀ ԱՆ «ԱԾԻԳ» ՊՀ գործառույթները․մասնավորապես՝
1. Վարկային ծրագրի առօրյա գործունեության կառավարում՝ ներառյալ ֆինանսական, տեխնիկական և գործառնական ասպեկտները,
2. ԱՆ և այլ իրականացնող կազմակերպությունների հետ սերտ համագործակցություն՝ մշակելով Ծրագրի իրականացման տարեկան աշխատանքային պլան,
3. ծրագրային բյուջեի կազմում և ներկայացում Ֆինանսների նախարարություն՝ պետական ​​բյուջեում ներառելու համար,
4. Վերահսկողություն՝ ապահովելով, որ Ծրագրի ծախսերը համահունչ լինեն հաստատված բյուջեներին,
5. Համակարգում է տարեկան Ծրագրի ֆինանսական հաշվետվությունների պատրաստման և Համաշխարհային բանկին ներկայացման աշխատանքները,  
6.  Վարկային ծրագրի իրականացման ընթացքում բոլոր ձեռքբերումների հավաքագրման համակարգում,
7. Մոնիտորինգի գործիքների մշակում,  
8. Բնապահպանական և սոցիալական երաշխիքների ապահովում,
9. Ապրանքների/աշխատանքների/ծառայությունների վարկային ծրագրով նախատեսված գնումների գործընթացի իրականացում` համաձայն ՀՀ գնումների օրենսդրության և ընթացակարգերի:
10. Ծրագրի առաջընթացի հաշվետվությունների պատրաստում և ներկայացում Համաշխարհային բանկին,
11. և այլն։
ՀՀ ԱՆ «ԱԾԻԳ» ՊՀ պարտականություններն ընդգրկում են վարկային ծրագրի իրականացման բոլոր ոլորտները․
1. Ծրագրի կառավարում
2. Գնումներ
3. Ֆինանսական կառավարում
4. Մոնիտորինգ և գնահատում
5. Բնապահպանական և սոցիալական երաշխիքներ 
6. Հաղորդակցություն 
7. Այլ առաջադրանքներ
[bookmark: _GoBack]Ուստի՝ իրավական ակտի ընդունման անհրաժեշտությունը բխում է Համաձայնագրի Առդիր 2 (Ծրագրի իրականացում) Բաժին 1 (Իրականացման հետ կապված միջոցառումներ) 1-ին կետի գ ենթակետի պահանջներից։ 
2․ Առաջարկվող կարգավորումների բնույթը:
Ի կատարումն Համաձայնագրի Առդիր 2 (Ծրագրի իրականացում) Բաժին 1 (Իրականացման հետ կապված միջոցառումներ) 1-ին կետի գ ենթակետի՝ առաջարկվում է ՀՀ կառավարության որոշմամբ ՀՀ ԱՆ «ԱԾԻԳ» ՊՀ-ին սահմանել Համընդհանուր առողջապահական ծածկույթի ծրագրի իրականացման պատասխանատու մարմին։
3․  Նախագծի մշակման գործընթացում ներգրավված ինստիտուտները և անձինք 
Իրավական ակտի նախագիծը մշակվել է Հայաստանի Հանրապետության առողջապահության նախարարության կողմից:
4․ Ակնկալվող արդյունքը
		Իրավական ակտի ընդունումը կնպաստի վարկային ծրագրի արդյունավետ, սահմանված կարգին և պատշաճ որակով իրականացմանը։ 
5․ Կապը ռազմավարական փաստաթղթերի հետ.
Նախագիծը հիմնված է և համահունչ է ՀՀ կառավարության 2023 թվականի փետրվարի 9-ի N 174-Լ որոշմամբ հաստատված` Հայաստանի Հանրապետության առողջապահության համակարգի 2023-2026 թվականների զարգացման ռազմավարությանը․մասնավորապես՝ ռազմավարության 13-րդ կետի (Առողջության համապարփակ ապահովագրության հայեցակարգով նախատեսված առողջության համապարփակ ապահովագրության փուլային ներդրում): 
«Համընդհանուր առողջապահական ծածկույթի ծրագիր» վարկային համաձայնագրի իրականացումը անմիջապես բխում է վերը նշված ռազմավարության սկզբունքներից, իսկ ՀՀ ԱՆ «ԱԾԻԳ» ՊՀ-ը սահմանված է որպես վարկային ծրագրի իրականացնող մարմին։
6․ Նախագծի ընդունման առնչությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների վերաբերյալ
	Նախագծի ընդունման առնչությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումներ չեն կատարվելու։

